Cerdd o atebiad y plant i’w mam neu anfoniad Americans i Loegr, i’w chanu ar Hunting the Hare.

1.

Ow! hen dyrnas Loeger sy a’i nifer yn wan,

Anfwynlan, nid diddan, Ow! tewch;

Eich ateb yn fwynedd, gwir duedd gair da,

Gan blant America ’nawr y cewch;

Os buoch chwi yn fam mi gawson lwyr gam,

Fe’n tawled ni o’r neilltu, rwy’n pennu i chwi pam,

A’r dinam oer dyniad fu ein lediad ni o’r wlad,

Anwastad fu ein llithriad bob llam;

Na buasen ni yn ffri efo’ch Common Prayer chwi

O Loeger fe’n gyrred, gollynged ni i’r lli’

I boeni bob ennyd yn rhynllyd ein rhan

A’n trigfan, fawl cyfan, fel ci.

2.

Dinistro’r anialwch a’r dryswch a’i drin,

Mi gawson fyd blin ac oer bla,

A gwaetio’r gelynion gwawr lymion ar led,

Yr Indied, nod diried nid da;

Pan oedden ni yn wan on’d bechan fu’r rhan

O Loeger a’i threfydd a’u llefydd pob llan?

Llawer gwan heb ei ginio yn ceibio yn nhin cae,

Bu ein gwae o ran modde yn yr un man;

Pan gawson beth tir dwad aton ni yn wir

Am ardreth i’r goron, mi glywson yn glir;

Bu’n hir arnon gledi yn arloesi yn y wlad

Cyn dirnad am setliad un sir.

3.

Ac wedi cytuno i dendio bob dydd

A thalu mor hylwydd a rhad

Filoedd bob blwyddyn o aur melyn yr un modd

Tros y bobloedd eglurodd ein gwlad,

Danfon ryw haid, a ninne heb ddweud “Paid”, 

O ladron, llofruddion yn bruddion heb raid,

A dibaid roi dobor, a’n cyngor mwyn cu

A’n teulu oedd yn plethu yn ein plaid;

Eich transports chwi oedd yn abal i ni

Gwedi eu diffrwytho a’u llwytho ar y lli’;

Cwmpeini mewn penyd dwl ynfyd di-les

A llawer lladrones llwyd ri’.

4.

Eich ŷd a’ch ymenyn, awch cyndyn, a’ch caws

A yrasoch, wŷr traws, o bob tre’;

Fe gawsoch dâl cryno amdano ar y dŵr

Rhwng siwgwr, dail dwndwr neu de;

Rym, brandi a gwin i’ch gwneuthur yn flin

A ninne i hel rheini oedd yn poeni bob hin;

On’d gerwin digariad oedd dwad i dai?

Byddwch siŵr pan ddêl trai gael eich trin;

Rhoi treth ar bob sir o America dir

Nid all eich cyfreithie a’r cledde main clir;

Fe ymleddir am lwyddiant, wych haeddiant, â chwi,

Cewch y leni eich llwyr boeni yn lle’r bir.

5.

Pob lleidar ceffyle a phocede a phob cêr

O Loeger dros ddyfnder a ddaeth;

Cyn talon ni drethi y rheini wna eu rhan,

Fe guran’ pan gofian’ ddau gwaeth;

Dowch, byddwch yn bur i drin arfe dur,

Caiff Lloeger ar ddyrnod gryn gafod o gur;

Ei gwŷr chwerw a garcharwn neu a laddwn trwy lid

A’u herlid, traws ofid, tro sur;

Rhown iddyn’ safn goch, mi ’lladdwn fel moch,

Mewn gwaed y cânt orwedd, bydd rhyfedd eu rhoch;

Ow! ’r loywgoch hen Loeger, caiff llawer o’ch llu

Eu bradychu a’u trybaeddu tra boch.

6.

Y plwm a brynasoch pan ddelon i’r ddôl

Fe’i cewch eto yn ôl ganddon ni;

Ni ddaw mo ŷd Cymru (rwy’n tyngu) i’r wlad hon,

Gwŷr mawrion bydd creulon eu cri;

Mae’n bod yn bur wir, bydd gollwng ar dir,

Trwy Loeger a Chymru cân’ hynny cyn hir;

Pan leddir heb lwyddo wrth eu treinglo bob tre’

Aiff bwlede trwy eu hasenne ym mhob sir;

Mi dalwn heb wad i’n mam am ei brad

Pan sonie am roi trethi drwy gledi yn ein gwlad;

Bydd lladdiad, hyll weiddi, all ofni pob llu,

Pob Cymry, pob teulu, pob tad.

Gw. y nodiadau ar y faled ‘Ow! f’annwyl blant i’.

Cerdd o Attebiad y Plant i’w Mam; neu Anfoniad Americans i Loeger: Iw chanu ar, Hunting the Hare.

1.

Ow Hên deŷrnas Loeger, sy a’i nifer yn wann,

Anfwŷnlan, nid tiddan, ow tewch,

Eich atteb yn fwŷnedd gwîr duedd gair da,

Gan blant America mawr y cewch;

Os buoch i yn fam, mi gowson lwyr gam,

Fe’n tawled ni o’r neillty, yr wi’n pennu ichwi pam,

Ar dinam oer dyniad fu’n lediad ni o’r wlâd,

Anwastad fu’n llithriad bob llam,

Na base ni’n ffri efo’ch Common Prayer chwi,

O Loeger fe’n gyrred gollyuged ni i’r lli,

I boeni bob ennyd yn rhynllyd ein rhann,

A’n trigfan fawl cyfan fel ci.

2.

Dinistro’r anialwch a’r dryswch a’i drin,

Mi gowson fŷd blîn ag oer bla,

A gwaetio’r gelynion gwawr lymion ar lêd,

Yr Indiaid nod tiried nid ta;

Pan oedden ni yn wann, ond bechan fu’r rhann!

O Loeger a’i threfydd a’u llefydd pob llann,

Llawer gwann heb ei ginio yn ceibio’n nhîn cae,

Bu’n gwae o rann moddau yn yr un mann;

Pan gowson beth tîr, dwad atton i yn wîr,

Am ardreth i’r goron, mi glowson yn glîr;

Bu’n hîr arnom gledi yn arloesi yn y wlâd,

Cyn dirnad am settliad un Sîr.

3.

Ag wedi cyttuno i dendio bob dyd,

A thalu mor hylwydd a rhâd

Filoed bob plwŷddyn o aur melyn yr un modd,

Tros y bobloedd eglurodd ein gwlâd;

Danfon ryw haid, a ninne heb ddweud paid, 

O ladron llofryddion yn bruddion heb raid,

A dibaid roi dobor an cynghor mwyn cu,

A’n teulu oed yn plethu yn ein plaid;

Eich transports chwi oedd yn abal i ni,

Gwedi eu diffrwŷtho a’u llwŷtho ar y lli,

Cwmpeini mewn pennyd dwl ynfyd di lês,

A llawer lladrones llwyd ri.

4.

Eich ŷd a’ch ymenyn awch cyndyn a’ch caws

A yrrasoch, wŷr traws, o bob tre,

Fe gowsoch dâl crynno am dano ar y dŵr,

Rhwng Siwgwr, dail dwndwr neu De;

Rum, Brandi, a Gwîn, i’ch gwneuthur yn flîn,

A ninne i hel rheini oedd yn poeni bob hîn,

Ond gerwin di gariad oedd dwad i dai,

[ ]ddwch siwr pan ddel trai gael eich trîn;

Rhoi treth ar bob Sîr o America dîr,

Nid all eich cyfreithie a’r cledde main clîr,

Fe ymleddir am lwŷddiant wych haeddiant a chwi,

Cewch y leni eich llwyr boeni yn lle’r bîr.

5.

Pob lleidar ceffyle a phoccede a phob cêr,

O Loeger dros ddyfnder a ddaeth,

Cyn talo ni drethi y rheini wna i rhann,

Fe guran pan gofian ddau gwaeth;

Dowch byddwch yn bûr i drîn arfe dûr,

Ceiff Lloeger ar ddyrnod gryn gafod o gûr,

I gwŷr chwerw a garcharwn neu a laddwn trwy lîd,

A’u herlid traws ofid tro sur;

Rhown iddyn safn goch, mi lladdwn fel moch,

Mewn gwaed y cânt orwedd, bydd rhyfedd eu rhoch,

Ow’r loewgoch hên Loeger, ceiph llawer o’ch llu,

I bradychu a’u trybaeddu tra bôch.

6.

Y plwm a brynnasoch pan ddelon i’r ddôl,

[  ] cewch etto yn ôl ganddon i,

Ni ddaw mo ŷd Cymru yr wi’n tyngu i’r wlâd honn,

Gwŷr mawrion bydd creulon eu cri;

Mae’n bod yn bur wîr bydd gollwng ar dîr,

Trwy Loeger a Chymru cân hynny cynn hîr,

Pan leddir heb lwŷddo wrth eu treinglo bob tre,

Eiff bwlede trwy i assenne ymhob Sîr,

Mi dalwn heb wâd i’n mam am i brâd,

Pan sonnie am roi trethi drwy gledi yn ein gwlâd,

Bydd lladdiad hyll weiddi all ofni pob llu,

Pob Cymru, pob teulu, pob tâd.

Compos d by a young Man who lives in America, 1775

Y testun

Nid oes dyddiad ar yr wynebddalen. Ar ddiwedd y faled olaf yn y llyfryn ceir ‘Y Bardd Sychedig o Langwm a’i cant oll’.

